
Җыелмадан баш тартсаң, бушлай даруга өметләнмә
Сез сораган идегез

Укучыларыбыз сорауларына Сәламәтлек саклау министры урынбасары Фәридә Фатыйх кызы Яркәева җавап бирә.
-Ташламалы дарулар турында матбугатта күп языла. Янәсе моның өчен хөкүмәт ел саен акчаны арттыра, күп төрле дарулар бирә. Ә чынлыкта бер арзан дару алу өчен табибка күренергә 3-4 тапкыр барырга туры килә, рецептка язылган дару даруханәдә булмый. Элек ташламалы дарулар исемлеген “Ватаным Татарстан” газетасында бастырып чыгаралар иде.  
Хәбибулла Сибгатуллин. Бөек Ватан сугышы ветераны. Лениногорск районы, Шөгер авылы

-1999 елның 17 июлендә кабул ителгән “Дәүләт социаль ярдәме турында” гы 178 нче Федераль законның 6.1 статьясы буенча аерым төр гражданнарга дәүләттән социаль ярдәм социаль хезмәт җыелмасы буларак күрсәтелә. Моңа өстәмә бушлай медицина ярдәме, шул исәптән табибның (фельдшер) кирәкле даруларга медицина стандартлары буенча язып биргән рецептлары, медицина эшләнмәләре, инвалид балалар өчен махсус дәвалау азыклары керә. Ташламалы дарулар исемлеге белән Татарстан Республикасы Хөкүмәте рәсми порталыннан (prav.tatar.ru), Татарстан Сәламәтлек саклау министрлыгының рәсми сайтыннан (minzdrav.tatar.ru), “Гарант”, “Консультант” мәгълүмат системасыннан таныша аласыз яки исемлекне ташламалы дарулар җибәрүче даруханәләрдән сорагыз. 
Социаль хезмәт җыелмасыннан баш тартучыларга ай саен 641 сум күләмендә акчалата компенсация түләнә ( аның 570 сумы дарулар өлеше). Дәвалану өчен билгеләнгән һәм ташламалы рәвештә җибәрелүче даруларның бәясе чикләнмәгән. Лениногорск үзәк район хастаханәсе хәбәр итүенчә, Хәбибулла Сибгатуллинга февраль аенда окулист, невролог, отоларинголог, хирург, гомумпрактика табибы катнашында медицина тикшерүе үткәрелгән. Тикшерүләр нәтиҗәсендә аңа йөрәк-кан тамырлары системасы буенча дарулар белән дәвалау билгеләнгән. Июль аенда Шөгер участок хастаханәсендә дәваланып чыкты.
-Мин олы яшьтә, икенче группа инвалид. Миндәге диагнозларны санап бетерерлек түгел. Даими рәвештә дарулар эчеп кенә көн күрәм, алар бик кыйммәт.  Дару бәясен җайга салу белән шөгыльләнәләр дә кебек, тик тиешле нәтиҗәгә генә ирешә алмыйлар. Дарулар базарында  кайчан катгый тәртип урнашыр икән?
Ярулла Кәрим. Яңа Чишмә районы, Тубылгы Тау авылы

-Дару бәяләрен көйләү максатыннан дәүләт төрле чаралар күрә. Тормыш өчен бик кирәк һәм мөһим дарулар бәяләрен җайга салу өчен 2009 елның 8 сентябрендә Россия Федерациясе Хөкүмәте махсус карар чыгарды, ул быел гыйнвар аеннан тормышка ашырыла башлады. Шуннын чыгып мөһим даруларны ваклап һәм күпләп сатуга чыгарганда бәяләргә өстәмә хак дару эшләүче фирма куйган бәягә кушыла, элеккеге кебек күмәк сәүдәне оештыручылар бәясе буенча түгел. Мөһим дару эшләүче предприятиеләр мәҗбүри рәвештә дару бәясен күрсәтеп, дәүләт теркәве үтә башлады. Моннан тыш, РФ Хөкүмәте карары нигезендә 2011 елның 1 гыйнварыннан безнең ил белән эш итүче чит ил дару ясаучылары да бәяләрне сумнарда гына теркәргә тиеш. Шулай иткәндә фармацевтика базарында валюта курсындагы үзгәрешләрнең йогынтысы булмаячак. Тормыш өчен бик кирәкле һәм мөһим дарулар исемлеге Сәламәтлек саклау министрлыгы сайтына (minzdrav.tatar.ru)  кертелгән, мәгълүмат даруханәләрдә дә бар. 

-Җенес бизләре аденомасы белән авырыйм. 12-13 ел буе кыйммәтле дарулар эчтем. Аннан соң операция ясаттым. Башта файдасы булган кебек иде, ә соңгы вакытта төнлә 4-5 мәртәбә кече йомыш белән тышка чыгам, бәвел тотмый башлады. Яңадан операция ясатырга куркам. Ярдәм итсәгез иде. Нинди дарулар эчим, бәлки берәр төрле аппарат бардыр? Миңа 87 яшь, Бөек Ватан сугышы инвалиды.

Сәрдәр Әхмәтҗанов. Кама Тамагы районы
-Кама Тамагы районы үзәк хастаханәсе администрациясе хәбәр итүенчә, быел июль аенда бер төркем белгеч Сәрдәр Әхмәтҗановның өенә барган. Авыруны җентекләбрәк тикшерү өчен медицина оешмасында каны һәм бәвеле анализга алынган. Шуннан чыгып амбулатор шартларда дарулар белән дәвалау билгеләнә. Тик С. Әхмәтҗанов 2010 ел өчен социаль хезмәт җыелмасыннан баш тарткан, шуңа күрә аңа дарулар рецепт буенча  ташламалы рәвештә бирелә алмый. Аңа медицина хезмәте күрсәтүне район хастаханәсе баш табибы урынбасары үз контроленә алган.  
- Түрәләр дарулар ясаучы үзебезнең ил производствосына ярдәм итәргә кирәк, дип еш сөйли. Казандагы “Татхимфармпрепаратлар” заводына ярдәм күрсәтелә микән, ул заводның нинди дарулар чыгаруы турында да белеп бетермибез. Гриппка каршы дарулар чыгаралар иде, хәзер алар да бик күренми. Чит илнең кыйммәтле даруларын менә шәп рекламалыйлар ичмаса. 

Гөлчирә Нигъмәтҗанова. Саба районы
-2010 елдан башлап 2020 елгача РФ фармацевтика һәм медицина промышленносте үсеше өчен максатчан федераль программа эшләнә. Төбәкләр шул уңайдан үз программаларын булдырып РФ Сәнагать һәм сәүдә министрлыгына җибәрергә тиеш. Министрлык программаны хупласа, ул федераль максатчан программага кертелә һәм федераль бюджеттан финансланачак. Казандагы  предприятие Татарстан Сәламәтлек саклау министрлыгы белән берлектә зур проект әзерләде. Проект материаллары РФ Сәнәгать һәм сәүдә министлыгы каравына җибәрелде инде.

“Татхимфармпрепаратлар” акционерлык оешмасы мәгълүматлары буенча,  гриппны профилактикалау һәм дәвалау өчен кулланылучы ремантадин препараты хәзерге вакытта да эшләнә. Моннан тыш, предприятие бактериягә, ялкынсынуга каршы, йөрәк-кан тамырлары авыруларын дәвалау өчен дарулар, витаминнар чыгара.       
-Диабет белән авыручыларга даруларны бер даруханәдән генә җибәрү дөрес түгел, минемчә. Башта рецепт алырга табибка керергә көннәр буе чират торасың, аннан даруханәдә дару юллап күп вакыт үтә. Шуңа күрә халык меңәр сум торучы даруларны үзе сатып алырга мәҗбүр. Тест-полоскалар да бик кыйммәт, алар бушлай бирелми, ә кандагы шикәр күләмен белеп торырга кирәк. Мин икенче тип диабет белән авырыйм, кыенлыкларны үз җилкәмдә татыйм. 

Тәслимә Арсланова. Түбән Кама районы  

-Кызганыч, “Ак Барс-Мед” иминият компаниясенең ташламалы дару алучылар регистрында хат авторының исем-фамилиясе юк, шуңа күрә аңа адреслы ярдәм күрсәтә алмыйбыз. Автор кандагы шикәрне киметә торган дарулар алганда кыенлыкларга тарыган икән, Түбән Кама Сәламәтлек саклау идарәсенә мөрәҗәгать итсен иде. Районда гражданнарга ташламалы даруларны түбәндәге даруханәләр җибәрә:
- “Таттехмедфарм” унитар предприятиесенең 289 номерлы үзәк даруханәсе Тукай урамы, 31 йортта, 252 нче даруханә Төзүчеләр проспекты, 20а йортта, 300 нче даруханә Спорт урамы, 9 йортта урнашкан. Ташламалы даруны шулай ук Кама Аланы бистәсендәге 335 нче даруханәдән, Ширәмәт авылындагы 58 нче даруханәдән алырга мөмкин. Диабет белән авыручыларга ташламалы дарулар федераль һәм төбәк программалары буенча җибәрелә. 

Язманы Фәния Арсланова әзерләде

